
184 இல் புலவர் கா. கோவிந்தன்

அனைவரும் எழுந்து ஒடி அவனைச் சூழ்ந்து கொண்டு அவனையும், அவன் ஈர்த்து வரும் அக் குதிரை ஊர்தியை யும், அவன் மார்பிற் கிடந்து புரளும் மாலையையும், அவன் தலையில் கிடந்து காட்சி அளிக்கும். கண்ணியை யும் மாறி மாறி நோக்கி மருண்டு நின்றனர்.

ஊர் மன்றை அடைந்த இளைஞன், மன்றில் கூடியிருந்த மக்கள் திடுமெனச் சூழ்ந்து கொண்டு தன்னை யும், தன் திருக்கோலத்தையும் வியந்து நோக்கக் கண்டதும், அவனும் அப்படியே செயவிழந்து நின்று விட்டான். அவ்வூருக்கு அணித்தாக உள்ள ஊரைச் சேர்ந்த அவன், அவ்வூரினளான ஒரு பெண்ணைக் கண்டு காதல் கொண்டிருந்தான். அவன் கையில் ஏந்திய கிழியில் தீட்டப் பெற்றிருந்த திருவுருவம் அப் பெண்ணினுடையதேயாம். அவளுக்கும். அவன்பால் காதல் உண்டு. அதனால் இருவரும் சிலநாள் கலந்து உறவாடியதும் உண்டு. ஆயினும், பெற்றோர்க்கு அடங்கி வாழும் அவளால், அவன் விரும்பியபோதெல்லாம், அவனை வரவேற்று இன்பம் அளிக்க இயலவில்லை. அதனால் அவன் நனிமிக வருந்தினான். அவன் அவள் பெற்றோரை அடுத்து, அவளை மணம் செய்து தருமாறு வேண்டியிருத்தல் வேண்டும். ஆனால், அவன் புதியவனே ஆதலின், அவர்கள் தம் மகளை அவனுக்குத் தர இசைந்திலர் போலும், காதலியைக் கண்டு மகிழ்தற்கு இயலாமையால், இயல்பாகவே கலங்கியிருந்த அவன், அவள் பெற்றோர் மறுத்துரை கேட்டு மேலும் கலங்கி விட்டான். கலக்க மிகுதியால் கருத்திழந்து போனான். அதனால் தன்னைச் சேர்ந்த சான்றோர் சிலரை, அவள் பெற்றோர்பால் அனுப்பி மணம் பேசி முடிக்கும் மணமுறையை மறந்தான்.

		 இப்பக்கம் கடைசியாக 22 பெப்பிரவரி 2018, 06:34 மணிக்குத் தொகுக்கப்பட்டது.

